Каркей Нербышев 
«Айдарок»
Ыырҷынаң чаада чалғызан пис танк чох идiп, 

махачы ӧл халған Айдарок Кочелоровха чарыдылча.

Хайди полған анда?

Тiпчелер: ӧрт-чалын..., хан… ӧлiм,

Полбаанда чаада,

Пiске ол – харасхы кӧрiм.

Пiлбинчебiс,

Кӧрбеебiс аны – чааны,

Че чӧрче сабланыс,

Хозып матырлар санын.

***
Нанҷызы пар тiрiг,

Ол чааҷыны адапча:
«Кем тiпче матырны ӧлiг,

Ол хатап-хатап чуртас чуртапча.

Айдарок!

Махачы чааҷы, минiң сӧзiмде

Айлан хатап амыр Хойбалға,

Пiстiң тустың харах-кӧзiнде

Тiрiл хатап амғы чуртасха»…

Сабланыс чӧрче,

Нанҷызы адапча:

«Пар ни Айдароктың туған-чағыны?»

Арығ чӱреемнең сын сӧснең тiпчем:

«Пiспiс прай  пӱӱнге тӧл – 

аның чағыны».

Йа… таныс нимес

Кӧрбеем, испеем дее,

Хайда-да Хойбалда ол чурттығ полтыр,

Че амды Айдарок Кочелоров 

 чӱреемде

Туғаннаң артых туғаным пол тур.

Полған на кiзiде,

Часка-ырыста.

Аның омазы кӧрiнче мағаа.
Анаң пазох тӧрiп сағыста,

Искен чоох апарча харасхы чааға:

***

… Ыс-тубан. Ӧлiм хуюны.

Танктар чылча хара чазынаң

Айдарок хуҷахтап чалғыс пушканы,

Уғын ысча от-чалымнаң.

Атылча пушка. Чааҷы чалғызаан.

«Аңдарды» пiрсiн, пасхазы кӧйдi!..
Ыырҷының ӧӧрi тоозылбин чылған

Нинҷе чалғызаан махачы кӧптi.

Кӱрең хамаанда, таң, - тир, таң, - хан

Хара хараанда – ыырҷаа хыртыныс.

Чалыннаң чарых кӧрiзi кӧйген…

Ох, ачығ, ачығ! Чааҷыбыс чалғыс.
Харындас-туңма полған арғыстар

Хыйын тӱс халған хатығ кӱресте.

Махачы чааҷы чалғызаан халтыр,

Чапсынып пушкаа чичен кӧстесте.

Атылча чалғыс пушка чазыда,

Тоңдол чiли, ухтар тоолапча.

Алып солдат ыырҷы чолында

Изелбес пирiк полып, пик турча.
***

Хайда-да, ырахта полған ол кирек,

Хаҷан-да, хырых пiр чылларда,

Че пӱӱн сабылча, сабылча чӱрек,

Айдароктаңар чоохты искенде.

Че сағыста:

Ам даа кӧйчеткен осхас ол танктар,

Хара тӱлӱкнең чазыны сулғап,

Сағыс учухча талазып андар,
Кӧрбеен алыпты кӧрерге тiлеп.

Ам даа хуҷахти тимiр пушказын,

Айдарок анда палығлығ осхас,

Ӱстӱнзер ойлаан ыырҷы таңказын,

Ӧлiмiн, сағып кӧр чатча осхас.

***

Матыр харбазии, Чир-суубыс ӱчӱн,

Муңар чылларға чааҷыны адат.
Хойбал чазызы, чалахай ӱнiң

Позың оолғыңа хоос ырнаң сарнат:
«Аданың тӧлi, Айдарок, сағаа

Тахпах салчабыс чахсы кибiрнең.

Адап турарбыс удур пайрамға
Адаң чирiнде тадар адыңнаң»…

Турча Хойбал аал сiлiг ол, амыр,

Ағбан сарнапча, аны иркели,

Ундулбас адың, ӧлiмi чох матыр,

Хойбалың ырлир сағаа ыр сiлиин:

Хайди сал-чиит оол чылғы хадарҷаң,

Хайдағ ырларны мында ырлаҷаң.

Хайди махачы ӧлiмнең халған,

Ырлир аннаңар суубыс таа Ағбан.

Ырлирбыс чииттер, чыллар иңнінҷе

Чарых адыңны ададып парып.

Хатап айланған чiли, чирiнҷе

Айдарок иртер сарын пол парып.

***

Кем тiпче матырны ӧлiг.

Ол хатап-хатап чуртас 

 


чуртапча!   
Чуртаста чонның сарыны полып,

Чыллар тиреңiн тобыра хаалапча.

